
U.S. Ambassador Harry K. Thomas, Jr., Binati ang Pilipinas
matapos ang Pirmahan ng Millenium Challenge Corporation Compact
na Nagkakahalaga ng 20 Bilyong Piso

Binati ni Ambassador Harry K. Thomas, Jr. ang Gobyerno ng Pilipinas at ang
mga Pilipino matapos mapirmahan ang 434 milyong dolyar (20 bilyong piso) na
donasyon para masugpo ang kahirapan, o mas kilala bilang isang compact o
kasunduan, sa pagitan ng Gobyerno ng Pilipinas at ng Millennium Challenge
Corporation (MCC). Pinangunahan nina Secretary of State Hillary Rodham Clinton at
Pangulong Benigno S. Aquino Ill ang pirmahan nitong Huwebes, Setyembre 23, sa
New York City.

“Isa itong makasaysayang araw sa ugnayan ng Amerika at ng Pilipinas,” ayon
kay Ambassador Thomas. “Makakatulong ang MCC grant sa mga proyekto ni
Pangulong Aquino para mabawasan ang kahirapan, mas mapalago ang ekonomiya,
malabanan ang korapsyon, at masiguro ang isang magandang kinabukasan para sa
lahat ng mga Pilipino. Sa pamamagitan ng grant na ito, mas lalong titibay ang ating
pagsasamahan.”

Tatlong pangunahing proyekto ang popondohan ng kasunduan: 54.3 milyong
dolyar para maiba ang sistema at maging computerized ang mga pangunahing proseso
sa Bureau of Internal Revenue ng Department of Finance upang mapabuti ang serbisyo
at integridad sa pangongolekta ng kita; 120 milyong dolyar para sa pagpapalawak ng
KALAHI-CIDSS, isang programang naka-base sa mga komunidad na tumututok sa
maliliit na imprastraktura at kaugnay na mga serbisyo para mapalago ang ekonomiya at
mabawasan ang kahirapan; at 214.4 milyong dolyar para sa konstruksyon at
rehabilitasyon ng 220-kilometrong Samar Road na dumaraan sa 15 munisipalidad.

Para masigurong maayos at lantad sa lahat ang pagpapatupad ng mga
programa, maglalaan din ang kasunduan ng tinatayang 37 milyong dolyar para sa
pamamahala, pangangasiwa sa pananalapi, pagbabantay sa mga pinagkakagastusan,
at pag-audit o pagtutuos, at karagdagang 8.3 milyong dolyar para sa pagmonitor at
pagsusuri sa mga resulta ng programa.

Para sa iba pang detalye tungkol sa MCC compact, maaring magtungo sa
WWW.MCC.QOV.

